
Монгол Улсын Их Хурлын 2014 оны намрын ээлжит чуулганы Төсвийн байнгын хорооны 2015 оны 01 дүгээр сарын 06-ны өдөр /Мягмар гараг/-ийн хуралдааны гар тэмдэглэл

Төсвийн байнгын хорооны дарга, Улсын Их Хурлын гишүүн Б.Болор ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 01 минутад Төрийн ордны “Б” танхимд эхлэв. 

Чөлөөтэй: С.Ганбаатар, М.Сономпил.

Өвчтэй: Н.Батбаяр, Ч.Хүрэлбаатар, Л.Эрдэнэчимэг.

Тасалсан: Ц.Даваасүрэн, Б.Наранхүү.

Хэлэлцэх асуудалтай холбогдуулан Улсын Их Хурлын гишүүн Ц.Нямдорж санал хэлж, Улсын Их Хурлын гишүүн М.Зоригтын тавьсан асуултад Төсвийн байнгын хорооны дарга Б.Болор хариулж, тайлбар хийв. 

Хуралдаанд 12 гишүүн ирж, 63.2 хувийн ирцтэй байв.

Улсын Их Хурлын гишүүн М.Зоригт, Д.Дэмбэрэл нар төсвийн тодотголтой холбогдсон хуулийн төслүүдийг хойшлуулах, Улсын Их Хурлын гишүүн Я.Санжмятав Байнгын хороог үдээс хойш хуралдуулах горимын санал гаргав.

Улсын Их Хурлын гишүүн Ч.Улаан, Д.Ганхуяг нар санал хэлэв.


Хуралдааныг 15 цаг хүртэл хойшлуулав.

Хуралдаан  10 цаг  34 минутад өндөрлөв.

Тэмдэглэлтэй танилцсан:
 
ТӨСВИЙН БАЙНГЫН
 
ХОРООНЫ ДАРГА 




Б.БОЛОР

Тэмдэглэл хөтөлсөн:

ПРОТОКОЛЫН АЛБАНЫ
 
ШИНЖЭЭЧ 






М.НОМИНДУЛАМ

МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ

ТӨСВИЙН БАЙНГЫН ХОРООНЫ 2015 ОНЫ 01 ДҮГЭЭР САРЫН 06-НЫ

ӨДӨР /МЯГМАР ГАРАГ/-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Б.Болор: -Байнгын хорооны гишүүдэд энэ өдрийн мэнд хүргэе. Хоцорч ирсэнд хүлцэл өчье. Тэгэхээр Байнгын хорооны өнөөдрийн хуралд гишүүдийн ирц бүрдсэн байна. Нийт 10 гишүүн ирж, 52.6 хувийн ирцтэйгээр Байнгын хорооны хуралдааныг эхлүүлье. Өнөөдрийн Байнгын хорооны хуралдаанаар хэлэлцэх асуудлыг танилцуулъя. 

1.Дэд хорооны даргыг сонгох тухай асуудал

2.Монгол Улсын нэгдсэн төсвийн 2015 оны төсвийн хүрээний мэдэгдэл, 2016-2017 оны төсвийн төсөөллийн тухай хуульд өөрчлөлт оруулах тухай, Төсвийн тогтвортой байдлын тухай хуульд нэмэлт, өөрчлөлт оруулах тухай, Төсвийн тухай хуульд нэмэлт оруулах тухай хуулийн төслүүд /Засгийн газар 2014.12.30-ны өдөр өргөн мэдүүлсэн, хэлэлцэх эсэх/

3.Онцгой албан татварын тухай болон Ашигт малтмалын тухай хуульд өөрчлөлт оруулах тухай хуулийн төслүүд Засгийн газар 2014.10.16-ны өдөр өргөн мэдүүлсэн, ам.доллароор тогтоосон татварыг төгрөгт шилжүүлэх тухай, хэлэлцэх эсэх/

4.Монгол Улсын 2015 оны төсвийн тухай хуульд нэмэлт, өөрчлөлт оруулах тухай хуулийн төслийг дагалдан өргөн мэдүүлсэн үүнд: Төрийн албаны тухай хуульд өөрчлөлт оруулах тухай, Монгол Улсын Засгийн газрын тухай хуульд өөрчлөлт оруулах тухай, Монгол Улсын яамны эрх зүйн байдлын тухай хуульд өөрчлөлт оруулах тухай, Монгол Улсын засаг захиргаа, нутаг дэвсгэрийн нэгж түүний удирдлагын тухай хуульд өөрчлөлт оруулах тухай, Цагдаагийн албаны тухай хуульд өөрчлөлт оруулах тухай, Тахарын албаны тухай хуульд өөрчлөлт оруулах тухай, Статистикийн тухай хуульд өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Инновацийн тухай хуульд өөрчлөлт оруулах тухай, Орон сууцны тухай хуульд өөрчлөлт оруулах тухай, Сэргээгдэх эрчим хүчний тухай хуульд өөрчлөлт оруулах тухай, Газрын тосны тухай хуульд өөрчлөлт оруулах тухай, Олон хүүхэд төрүүлж өсгөсөн эхийг урамшуулах тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай, Боловсролын тухай хуульд нэмэлт, өөрчлөлт оруулах тухай, Төрийн хяналт шалгалтын тухай хуульд өөрчлөлт оруулах тухай, Нийгмийн даатгалын тухай хуулийн зарим хэсгийг хүчингүй болсонд тооцох тухай, Агаарын тухай хуульд өөрчлөлт оруулах тухай, Улсын Их Хурлын тогтоолын төсөл (Тогтоолын заалт хүчингүй болгох тухай), Байгалийн нөөц ашигласны төлбөрийн тухай хуульд өөрчлөлт оруулах тухай, Шүүгчийн эрх зүйн байдлын тухай хуулийн зарим хэсгийг хүчингүй болсонд тооцох тухай, Прокурорын байгууллагын тухай хуулийн зарим хэсгийг хүчингүй болсонд тооцох тухай, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай, Гаалийн тухай хуульд өөрчлөлт оруулах тухай, Эрүүл мэндийн тухай хуульд өөрчлөлт оруулах тухай, Өрсөлдөөний тухай хуулийн зарим хэсгийг хүчингүй болсонд тооцох тухай хуулийн төслүүд /Засгийн газар 2014.12.30-ны өдөр өргөн мэдүүлсэн, хэлэлцэх эсэх/

5.Нийслэл хотын албан татварын тухай хуулийн төсөл /Засгийн газар 2014.12.30-ны өдөр өргөн мэдүүлсэн, хэлэлцэх эсэх/

6.Хөрөнгийн албан татварын тухай болон холбогдох бусад хуулийн төслүүд /Засгийн газар 2014.12.30-ны өдөр өргөн мэдүүлсэн, хэлэлцэх эсэх/

7.Хүний хөгжил сангийн 2015 оны төсвийн тухай хуульд өөрчлөлт оруулах тухай хуулийн төслийг дагалдан өргөн мэдүүлсэн Хүний хөгжил сангаас Монгол Улсын иргэнд 2015 онд хүртээх хишиг, хувийн хэмжээг тогтоох тухай, Засгийн газрын үнэт цаас гаргахыг зөвшөөрөх тухай Монгол Улсын Их Хурлын тогтоолын төслүүд /Засгийн газар 2014.12.30-ны өдөр өргөн мэдүүлсэн, хэлэлцэх эсэх/

Бусад асуудал гэсэн нийт 8 асуудал байна. Хэлэлцэх эсэх асуудлаар саналтай гишүүд байна уу, асуулт байна уу? Зоригт гишүүнээ, Нямдорж, Эрдэнэбат гишүүн байхгүй байна шүү дээ. Д.Эрдэнэбат гишүүн дээр дэлгэцэн дээр гараад ирлээ. 2 гишүүнээр тасаллаа. Нямдорж гишүүн.

Ц.Нямдорж: -Би төсөвтэй холбоотойгоор байр сууриа илэрхийлэх гэж танай хорооны хурал дээр орж ирсэн юм. Сайханбилэг Ардын намд засагт хамтран ажиллах санал ирүүлэхтэй холбогдуулаад хоёр талаасаа ажлын хэсэг гарсан. Ардын намаас ажлын хэсгийн ахлагчаар Сундуйн Батболд, Ардчилсан намаас одоо Хэрэг эрхлэхийн дарга болчихсон Баярцогт нар ажилласан. Ингээд 3 том асуудал дээр хатуу зарчим тогтсон. 

1.Оюу толгойн асуудлыг одоогийн хэлэлцээрийг дордуулахгүйгээр үйл ажиллагааг нь сайжруулна гэсэн нэг зарчим.

2.Тавантолгойн асуудлыг одоо мөрдөж байгаа Улсын Их Хурлаас гарсан хүчин төгөлдөр байгаа шийдвэрийн хүрээнд ил тод, нээлттэй шийдвэрлэнэ гэсэн нэг зарчим тогтсон. 

3.Өрийн таазыг одоо хүрсэн түвшнээс нь нэмэгдүүлэхгүй байна гэдэг зарчим тэр гэрээнд туссан. 

Тэр үед яригдаж байсан өрийн таазны хэмжээ 49 хувь байсан. Эрдэнэбат сайд болсноосоо хойш 53 гэдэг тоо, 53-55 хооронд юм ярьж байгаа юм байна лээ, хүрсэн түвшин нь. Гэтэл энэ оруулаад ирсэн төсөв дотор чинь өрийн таазыг 70 хувьд хүргэнэ гэсэн ийм санал орж  ирсэн байна. Манай намын бага хурал дээр юу яригдсан бэ гэхээр энэ 3 зарчмыг хатуу барьсан нөхцөлд хамтарна гэдэг илтгэл намын дарга тавиад Бага хурал дээр саналыг нь дэмжсэн юм. Тэгээд хэрвээ энэ гэрээнд зарчмууд хадгалагдахгүй бол сайд нараа татаж ав гэдэг эрхийг удирдах зөвлөл өгсөн юм. Энэ төсвийн тодотгол бол хамтарсан Засгийн газар байгуулагдсанаас хойш оруулж ирж байгаа анхны улс төрийн маягтай баримт бичиг. Тэгээд 49 дээр барина гэж тохироод Засгийн газраа байгуулж авсны дараа 70 хувь хүргэнэ гээд оруулаад ирж байгаа чинь ажлын хэсгийн тохирсон. Намуудын дарга нар гарын үсэг зурсан, гэрээний заалтыг зөрчиж байна, ийм учраас Засгийн газар энэ төсвөө татаж ав, Улсын Их Хурал төсвийн хэлэлцүүлгээ хойшлуул, ийм шаардлагыг тавьж байна. 73-ын бүдүүн бүлэг байгуулагдсанаас хойш өдөр болгон хууль зөрчдөг, өдөр болгон гэрээнээсээ ухарсан ийм ажлуудыг хийж байна. Жишээ нь, Монголын радио, телевизийн хуульд улс  төрийн биш хүний томилгоог хийнэ гэсэн байдаг юм, захирлаар нь. Ардчилсан намын Ерөнхий нарийн бичгийн даргыг ажлын бус өдрөөр Олон нийтийн телевизийн даргаар томиллоо. Ингэж хууль зөрчиж, хамтарч байгуулсан гэрээ зөрчдөгөө боль. Төсвийн байнгын хороо энэ төсвөө буцаа, тэгээд Засгийн газар бусад аргаар энэ төсвийнхөө тодотголыг оруулж ир. Тэр 49 хувь дээрээ өрийн таазыг барь. Энэ өрийн таазыг батлуулсан хүн чинь Баярцогт шүү, Сангийн сайд байхдаа батлуулаад Их Хурлын чуулган дээр хувьсгал хийлээ гэж үг хэлж байсан юм. Гэрээнд үнэнч байя, хуульд үнэнч байя, хууль зөрчихөө байя, хууль зөрчих гэж 73-ын бүдүүн бүлгийг байгуулсан юм бол би энэ засгийг задартал нь, сад тавьтал нь тэнцэх болно шүү. Би яриад байгаа юм биш, хууль ингэж яриад байгаа юм. Тийм учраас..

М.Зоригт: -Хоёр талаас нь ярьж байгаа биш, Нямдорж гишүүн бид хоёрын байр суурь нэг байгаа юм. Би бодоод байгаа юм, төсвийн тодотголыг хэлэлцэх, мөн түүнтэй холбоотой зарим асуудлууд байх шиг байна. Улсын Их Хурал бэлэн биш байна. Улсын Их Хуралд суудалтай Засгийн газрыг бүрдүүлсэн улс төрийн намуудын зөвшилцөл бүрэн хийгдэж дуусаагүй байна. Энэ асуудлыг хэлэлцэхэд бэлэн биш байна. Энэ янзаараа явах юм бол батлагдахгүй, төсвийн тодотголоо баталж чадахгүй өнгөрөх гээд байх шиг байна л даа. Тийм учраас өнөөдрийн хэлэлцэх асуудлаас хасаад, Улсын Их Хурал дахь бүлэг, эвслийн удирдлагуудад үүрэг өгөөд, Засгийн газарт нь гишүүдтэйгээ дахиж ажиллаж өөрсдийнхөө байр суурийг ойлгуулах хугацаа өгөөд өнөөдрийн хэлэлцэх асуудлаас  хасах саналтай байна. 

Хоёрдугаарт, Байнгын хорооны дарга ингэж болохгүй шүү дээ. Бид нар таныг  хүлээж бүтэн цаг суулаа шүү дээ. Тэгээд орж ирээд юу ч болоогүй юм шиг яваад өгч болохгүй. Бас дарга хүн байна гишүүддээ өөрийнхөө манлайллаа үлгэрчлэх хэрэгтэй шүү дээ. 

Гуравдугаарт, бусад гээд бүдэгхэн дуугараад өнгөрлөө. Бусад гэдэг асуудал дотор юу яваад байна вэ? Би чинь сүүлийн үед харддаг юм бий болоод байгаа. Бусад гэдэг дотор сонин юм хийчих шиг боллоо, юу юм бол тэрийгээ хэлж өгөөч.

Б.Болор: -Би түрүүн бас хоцорч орж ирсэндээ хүлцэл өчсөн. Ер нь 9 цагт ирсэн байсан, тэгээд өчигдөр гадаадаас ирсэн учраас Байнгын хорооны ажлын албаныхантай уулзаад байж байсан учраас жаахан хоцорч орж ирлээ. Уучлаарай. Тэгэхээр та асуудлуудыг хойшлуулъя, төсвөө хэлэлцэхээ хойшлуулъя гэж ярьж байна л даа. Хойшлуулах бол саяын 8 асуудлын алийг нь хойшлуулъя гэж байгаа юм бэ? Тэр саналаа гаргаад санал хураагаад явж болно. 12 дугаар сарын 26-ны даргын Зөвлөлийн хурлаар энэ асуудлыг хэлэлцэнэ гээд баталсан юм байна. Тэгэхээр энэ асуудлуудыг хойшлуулна гэвэл дэгийн дагуу санал гаргаад хойшлуулаад явна. Өнөөдрийн орж ирсэн асуудлууд бол төсөв дагаж орж ирсэн хуулиудын хэлэлцэх эсэхийг шийдэх юм. Мөн тусдаа орж ирсэн хоёр хууль байгаа. Төсвөө 4 дэх өдрийн нэгдсэн чуулганаар хэлэлцээд тусгай өөр дэгээр явдаг журамтай, үүгээрээ явах байх. Бусад гэдэг дээр ажлын хэсэг байгуулах шаардлага гарах байх. Үүнийгээ энэ асуудлуудыг хэлэлцсэний дараа ярилцъя гэдэг байдлаар бусад гэж орсон байгаа юм. Тэгэхээр хэлэлцэх асуудалтай холбоотойгоор гишүүд саналаа хэллээ. Та харин бүгдийг нь хасъя гэж байгаа юм уу? Дэд дарга томилох боломж байхгүй юм байна лээ. Яагаад гэхээр дэд хорооны даргыг томилохын тулд бүрэлдэхүүнд тодорхой өөрчлөлт орж байж дэд даргаа томилох юм байна лээ. Тэр нь Их Хурлын чуулганаар батлагдана. Тийм учраас эхний асуудал өнөөдөр хэлэлцэх боломжгүй, бүрэлдэхүүнд өөрчлөлт оруулах асуудлыг ярилцаж болох юм байна лээ. Тэр хороонд байгаа гишүүдээсээ сонгодог юм биш үү? Тэр хороонд чинь ор гараад тэр хорооны гишүүдэд хүн санал болгоод тэр дундаас ..

Ц.Нямдорж: -Ямар ядаргаатай юм бэ, энэ өрийн таазны асуудлаар хоёр намын дарга, Ерөнхий сайд, тэгээд дээрээс нь бүлгийн дарга нар хэлэлцээрт орсон ажлын хэсгийн гишүүд хамтраад уулз. Хэлэлцээрийн заалтыг унш. Тэгээд хэрхэх вэ гэдгээ шийд. Энэ улс дэглэм биш шүү, баахан зардалтай хурал хийж хаяад, гэрээнд гарын үсэг зурж хаяад дараа нь дарга нар түүн дээр хуйвалдаж тохирсон юмнаас зөрчдөг ийм явдал байж хэрхэвч Монголын төрд таарахгүй. Саяын бүрэлдэхүүнээр та нар хуралдаад, Батчимэг, Батболдтой ажлын хэсгээ Ерөнхий сайд, хоёр намын даргаа байлгаж байгаад хуралдаад өрийн таазаа яах вэ гэдэг асуудлаа эхэлж яриад тэрийгээ бүлгүүдэд танилцуул. Ингэж байж энэ чинь цаашаа явна. Ингэхгүйгээр төсөв чинь огт батлагдахгүй. Тэгээд энэ зөвшилцөлдөө үнэнч байх юм уу, үгүй юм уу гэдэг үгээ одоо хэл. Хууран мэхэлсэн бол улс төрийн өөр шийдвэр гаргахаас өөр аргагүй байдалд хүрнэ. Өрийн таазыг нэмэхгүйгээр төсвийн тодотголыг хийх бололцоо бий. Аргыг нь заагаад өгч болно. Тийм учраас үүнийгээ хойшлуулаад наад яригдаад байгаа бүх асуудлууд чинь төсөвтэй холбоотой гэж Улаан гишүүний ярьдаг үнэн шүү дээ. Одоо ажлын хэсгийн хүрээндээ тэр баримт бичгээ хоёр талаас үзэж байгаад уулзалтаа урагшаа зохион байгуул. Засгийн газар дураараа авирлахаа боль. Би Ардчилсан намын сайд нарт хэлж байна, Ардын намын болон бусад намын сайд нарт хэлж байна. Хоёр нам гэрээ байгуулсан бол тэр бол гэрээ. Та нарт хэнд чинь ч тэрийг зөрчих эрх байхгүй. Гэрээ бол гэрээ, хууль бол хууль. Эрх мэдэл хууль, гэрээг зөрчих нэмэлт эрх олгодоггүй юм шүү. Тийм учраас энэ юмаа явуулъя гэж байгаа бол төрийн хүрээнд юмаа тохир. Аргалаад, эвлээд, молигодоод үүнийг батлуулах гэж байгаа бол та нар чадахгүй. Энэ удаа чаддаг юмаа гэхэд ачааллыг нь та нар даахгүй шүү. Засгийн газар  хаврын ачааллыг даахгүй шүү. Энэ бүх юмаа бодолцож, одоо ер нь цаашид гэрээндээ үнэнч байх уу гэдгээ хоёр талаасаа тохир. Бие биенээ молигоддог явдлаа боль. Ажлын хэсгээ уулзуул.

Б.Болор: -Зоригт гишүүн.

М.Зоригт: -Хэлэлцэж байгаа асуудалтай холбогдуулаад гишүүд саналаа хэлж байна, асуулт тавьж хариулт авлаа. Тийм учраас өнөөдөр 2015 оны төсвийн тодотгол болон түүнтэй холбоотой бусад бүх хэлэлцэх асуудлуудыг нийтээр нь хэлэлцэхгүй хойшлуулах горимын санал гаргаж байна. 

Б.Болор: -Тэгэхээр нэг санал хураачихъя тэгэх үү? Дэд хороо өнөөдөр явах боломж байхгүй байгаад байна. Дэмбэрэл гишүүн.

Д.Дэмбэрэл: -Би бас Зоригт гишүүний горимын саналыг үндсэнд нь дэмжиж байна л даа. Нямдоржийн хэлээд байгаа үнэн юм. Манай Байнгын хорооноос шалтгаалахгүй байгаа юм. Энэ ямар асуудал гарч ирээд байна вэ гэхээр өрийн асуудал бол зөвшилцлийн баримт бичигт гарснаас гажаад явж байгаа юм. Энэ тохиолдлын асуудлыг гаргуулах асуудал нь бидний өнөөдрийн  хэлэлцэх эсэх, манай Байнгын хороо хэлэлцэх, хэлэлцэхгүйтэй огт холбоогүй зүйл шүү дээ. Тийм учраас үүнийг буцаан нэхэх нь юу юм бэ, хэрэв энэ намууд зөвшилцлийнхөө баримт бичгийн дагуу яриад төсвөө буцааж татна гэх үү, Улсын Их Хурлаар хэлэлцүүлэх явцдаа засна гэдэг  юм уу, аль нэг шийдлээ гаргаж өгмөөр байна. Тэгэхгүй бол Байнгын хороо үүнийг чинь хэлэлцэхэд хүнд шүү дээ. Нямдорж гишүүний хэлдгээр энэ төсөв буцахад хүрч магадгүй. Манай Байнгын хороо өнөөдрийн тухайд үүнийг хэлэлцэхээ хойшлуулах нь зүйтэй гэж би үзэж байгаа юм. Яагаад гэвэл нөхцөл байдал саяын тавигдаж байгаа асуудлаас эхтэй байгаа юм. Тэгээд хэлэлцэх асуудлын дотор би төсөв, төсөвтэй холбоотой дагаж орж  ирж байгаа хууль нь бол манай Байнгын хороо горимын санал хураагаад хойшлуулаад харин түрүүний хэлэлцэж байснаас ганц хоёр асуудал яваад байсан тэрийг хэлэлцэх юм уу, үгүй юм уу? Больё гэж байгаа юм уу? Долларыг төгрөгт шилжүүлэхтэй холбоотой нэг асуудал явж байв уу, үгүй юу? Ганц хоёр хэлэлцчихмээр асуудал байсан гэж харсан худлаа юу? Тэгээд горимын саналаар санал хураагаад энэ асуудлыг сайн нухацтай ярьж урагшлах нь зөв байх. Тийм учраас би түрүүчийн гишүүдийн гаргасан саналыг дэмжиж байна. 

Б.Болор: -Зоригт гишүүн горимын санал гаргасан 8 асуудлаа хойшлуулъя гэсэн ийм санал гаргасан байгаа. Тэгэхээр нэг хураадаг юм уу, бөөнөөр нь хурааж болох уу? Горимын саналаараа хураах юм байна шүү дээ. Тэгэхээр горимын санал хураагаад таръя. Улаан гишүүн.

Ч.Улаан: -Баярлалаа. Тэгэхээр ямар ч хурлыг бэлдэж байж хийх ёстой шүү дээ. Тэр тусмаа Их Хурлын Байнгын хороо байнгын үйл ажиллагаатай парламент үйл ажиллагаагаа явуулж байна. Ямар ч бэлтгэлгүй, ямар хэлэлцэх гэж байгаагаа мэдэхгүй орж ирж байна шүү дээ. Хэлэлцэх санал болгож байгаа асуудал нь бэлтгэл хангагдаагүй, тийм учраас нэгдүгээрт хурлынхаа бэлтгэл дээр анхаарах ёстой Байнгын хороо, Их Хурал. Ямар асуудал жагсаалтад оруулсан юм бэ? Тэрийгээ бэлтгэх хэрэгтэй шүү дээ. Үүн дээрээ хэдүүлээ цаашдаа анхаарахгүй бол энэ маягаар Байнгын хорооны хурал явж болохгүй. Энэ чинь Их Хурлын үйл ажиллагаа ард түмэнд ил тод явж байгаа асуудалд ингэж хандаж болохгүй. 

Хоёрдугаарт, өчигдөр намын бүлгүүд хуралдсан шүү дээ. Намын бүлгүүд улс төрийн шийдвэр гаргадаг байгууллага шүү дээ. Засгийн газар улс төрийн шийдвэрийн нэгдэл дээр төсвийн тодотголыг оруулж ирсэн байх гэж би бодож байна. Хэрвээ өнөөдөр төсвийг ярихгүй гэж байгаа бол энэ асуудлаа Байнгын хороон дээрээ улс төрийн шийдвэртэй холбох юм уу, холбохгүй юм уу, зүгээр бид хойшлуулаад хойш нь тавих нь бол Байнгын хорооны эрх  мэдлийн асуудал мөн үү, биш үү? Бид ингэж хандах юм уу, үгүй юм уу? 4 дэх өдөр Улсын Их Хурлын чуулганд очиж Байнгын хороо хойшлуулна гэсэн саналаа хэлэх байх. Бусад улс  төрийн нам эвслүүд  нь улс төрийнхөө дүгнэлтийг  хэлэх байх. Тэгэхээр энэ горимд яаж нийцэх юм бэ? Бид зүгээр хойшлуулаад асуудлыг явуулахгүй саад болоод байх ийм субъект болж хувирч болохгүй байх гэж бодож байна Байнгын хороог. 

Гуравдугаарт, ер нь бодит байдалдаа тааруулаад энэ ондоо дүгнэлт хийгээд Засгийн газар эрхбиш бодлоготой юм оруулж ирсэн байлгүй. Тэгвэл хойшлуулна, буцаана гэж байгаа юм бол Ерөнхий сайд, холбогдох хүмүүс, гэрээ хэлцэл хийсэн  хүмүүсээ авчраад ярих хэрэгтэй. Хэрвээ тохиролцоо, гэрээнээсээ ухарч байгаа бол энэ юмандаа одоо цэг тавих хэрэгтэй. Тэгж бие бие уруугаа хоосон чулуу шидээд байж хэрэггүй. Анхандаа сайхан юм яриад нааш ир гээд, ирсэн хойно нь одоо тэгэхгүй гээд ингэх гэж байгаа бол одоо нэг тийшээ тас түс салах хэрэгтэй. Тийм учраас Ерөнхий сайдыг урь гэж хэлмээр байна. Сангийн сайдаас нь тайлбар ав, тэгээд ажлын хэсгүүд нь юу гэж үзсэн юм бэ? Улс төрийн бүлгүүд нь үүнийг буцаана гэж үзэж байгаа юм уу, үгүй юм уу? Тийм учраас гишүүдийн саналаар хойшлуулж болохгүй. Би тэгж бодож байна. Хойшлуулж болохгүй, одоо нэг тийш нь шийдэх хэрэгтэй. 

Б.Болор: -Ганхуяг гишүүн. 

Д.Ганхуяг: -Ийм л асуудал л даа. Өчигдөр 3 намын бүлэг энэ асуудлаар  хаалттай хуралдсан. Бүлгийн шийдвэрийг улс төрийн шийдвэр гэхгүй бол ямар шийдвэрийг улс төрийн шийдвэр гэдгийг мэдэхгүй байна. Ардчилсан намын бүлэг дээр ярьж байгаад энэ төсвийн тодотголын хэлэлцэх эсэхийг яаралтай шийдье, гэхдээ энд асуудал байна. Нэгдүгээрт, төсвийн тодотголоор бондын санхүүжилт, бонд босгоод санхүүжилт нь босгож ирэх юм, төсөл болгоныг Улсын Их Хурлаар хэлэлцэж байх шаардлагатай юм гэдгийг ярилцсан. 

Хоёрдугаарт, өрийн таазны тухайд Улсын Их Хурал дахь 3 намын ажлын хэсэг дээр юу гэж үзсэн бэ гэхээр өрийн тааз нэмэгдэхгүй, одоо авсан байгаа, Болор оо, чи Байнгын хороогоо удирдаач, хүн юм хэлж байхад, чи өчигдөр бүлэг дээр байхгүй байсан шүү дээ. Тэгээд тэрийг сонсгох гэж байна шүү дээ, бүлгийн шийдвэр чинь улс төрийн шийдвэр шүү дээ. Тэгээд тал тал тийшээ яриад байх юм. Юу гэсэн үг юм бэ? Хүмүүсийг удирдаж байгаа хүн гэдэг чинь асуудалд чи ойлгохгүй шүү дээ. Би асуудлаа хэлж байна шүү дээ, бүлгийн шийдвэрээ мэдээгүй орж ирсэн байна шүү дээ чи. Тэгээд  хэрэлдээд байх юм. Юу гэсэн үг юм бэ, бүлгийн дарга нар чинь гэдэг чинь, чи улс төрийн албан тушаалтан бол өөрөө очиж уулзаж, бүлгийн шийдвэрээ авах ёстой шүү дээ. Энэ яагаад буруу байгаа юм бэ, дарга хүн гэдэг чинь данхалздаг хүн биш, хүмүүст үйлчилдэг хүнийг хэлдэг юм за юу. 

Тэгээд ийм шийдвэр гарсан. Хэлэлцүүлгийн явцад хэрвээ өрийн таазыг нэмэх гэж байгаа бол Улсын Их Хурлын Засгийн газрыг байгуулахад ажилласан ажлын хэсэг дээр яригдсан юм. Нөгөө талаас улс төрийн аливаа асуудал үүсэхэд шинээр бий болсон байгаа парламентад суудалтай намуудын бүлгийн дарга нар орсон түүн дээр ярилцъя гэж шийдвэрлэсэн шүү дээ. Тэгэхээр Ардчилсан намын бүлэг дээр ийм шийдвэр гарсан. Өрийн таазыг нэмэгдүүлэхтэй холбоотой асуудлыг хэлэлцүүлгийн явцад ойлголцохгүй бол тэр ажлын хэсэг нь нөгөө талаас их эвслийн Засгийн газарт орсон үйл ажиллагааны явцыг улс төрийн асуудалд тулгарахад шийддэг бүтэц бий болсон байдаг юм. Бүлгийн дарга нарын түүн дээр ярилцъя гэж ойлголцсон байгаа. 


Хоёрдугаарт, Онцгой албан татварын тухай хууль болон Ашигт малтмалын тухай хуульд өөрчлөлт оруулах тухай хуулийг хар даа, 2014 оны 10 дугаар сарын 16-нд өргөн барьсан байна. Үүнийг хэлэлцчих хэрэгтэй шүү дээ. Одоо бид нар өнгөрсөн хоёр жилийнхээ алдааг давтмааргүй байна. Янз янзын  юм ярьсаар байгаад Улсын Их Хурлын чуулган, Байнгын хороон дээр 60 хувь нь дандаа давхар дээл, хэн нэгнийг огцруулах асуудал яригдсан шүү дээ. Энэ улс орон чинь болохгүй байгаа нь биднээс болоод болохгүй байна шүү дээ. Үүн дээрээ бид нар анхааралтай хандмаар байна. 


Б.Болор: -Зоригт гишүүний гаргасан, Санжмятав гишүүн.


Я.Санжмятав: -Энэ ер нь манай Төсвийн байнгын хорооны дарга дөнгөж томилогдоод өнөө өглөө онгоцноос буугаад хурлаа удирдаж байгаа учраас бэлтгэлийн хувьд тааруухан байгаа байх. Бид нар тал талдаа залуу хүний хувьд үг сонсох ёстой, Байнгын хорооны даргаар томилогдоод гишүүдийнхээ өмнөөс ийм байдлаар хандаж болохгүй гэдгийг өөрт чинь ахмад хүний хувьд зөвлөе. Бид ч гэсэн өнөө өглөө онгоцноос буусан энэ хүнээс өчигдрийн хурал дээр цаашид ажлын  хэсгийнхнийг хуралдуул гэдэг асуудал тавихад бэрхшээлтэй зүйл байна гэж ингэж ойлгож байна. Тийм учраас миний хувьд танд боломж байсан, өнөө өглөө онгоцноос буусан ажил, хурлын материалтай танилцаад, бүлгүүдтэй уулзаад үдээс хойш болгох бололцоо байсан шүү дээ. Тийм учраас тэр эрхийг эдлээд нэгэнт нөхцөл байдлыг намуудын бүлгүүд хоорондоо учраа ололцоогүй байгаа үед төсвийн нөхцөл байдалтай өөрөө танилцах шаардлагууд байгаа учраас үдээс хойш болгож болдоггүй юм уу гэж бодож байна. Тэр хооронд энд байгаа гишүүд, намынхан хоорондоо уулзаад бүлгүүд бас ажиллаг. Та Ерөнхий сайд, Их  Хурлын даргатай уулз, ингээд үдээс хойш бололцоо нь юу байна вэ? Манай гишүүд гаргалгаа хийх ёстой л доо. Одоо цаг тулсан, бид нар дан улс төрөөр яваад байж болохгүй шүү дээ. Ард түмэн чинь цаана чинь он гараад гүйлгээ хөдөлгөөн хийх болсон байж байдаг ажлаа явуулах шаардлага байгаа учраас би бас горимын санал гаргая. Одоо яаран өрийн таазыг нэмэгдүүлэх үү, үгүй юу, Ерөнхий сайдыг дуудах уу гэдгээсээ илүү нэгэнт нөхцөл байдал тодорхой биш, хурлын хэлэлцэх асуудлууд ойлголцолд хүрээгүй байгаа учраас үдээс хойш хурлаа зарлаж хуралдуулах, тэр хооронд тодорхой хэмжээнд хүмүүс ажиллах энэ нөхцөлийг хангаад хуралдвал яасан юм бэ гэсэн горимын саналыг эхэлж хураалгаж өгөөч гэсэн саналтай байна.


Б.Болор: -Хурал хойшлуулах асуудал дээр санал хураах шаардлагагүй юм байна шүү дээ. Шууд хойшлуулж болох юм байна. Ганхуяг гишүүн, гишүүдээс хүлцэл өчье. Тэгэхээр Санжмятав гишүүний гаргасан саналтай санал нэг байна. Хурлаа үдээс хойш 15 цаг болтол хойшлуулъя. 


Дууны бичлэгээс буулгасан:

ПРОТОКОЛЫН АЛБАНЫ


ШИНЖЭЭЧ 

